
 

 

 

  

         
ᑐᓴᖅᑎᑦᓯᒍᑎ 

ᐅᑭᐅᖅᑕᖅᑐᒥ ᓯᕗᓕᖅᑏᑦ ᑲᑎᒪᓂᖓᑦ 
 
 

ᓯᕗᓕᖅᑏᑦ ᑲᔪᓯᒍᑎᓖᑦ ᑐᙵᕕᓕᐅᕐᓂᕐᒧᑦ ᓴᙱᔪᒥᒃ ᐅᑭᐅᖅᑕᖅᑐᒥᒃ ᑲᓇᑕᒥᓪᓗ 

 
ᐃᖃᓗᐃᑦ, ᓄᓇᕗᑦ (ᔫᓂ 27, 2012) - ᐅᑭᐅᖅᑕᖅᑐᒥ ᐊᕕᑦᑐᖅᓯᒪᓂᐅᔪᑦ ᓯᕗᓕᖅᑎᖏᑦ ᑲᑎᓚᐅᖅᑐᑦ 

ᐃᖃᓗᓐᓂ ᖁᓕᖓᓂ ᐊᕐᕌᒍᑕᒫᑦ ᐅᑭᐅᖅᑕᖅᑐᒥ ᓯᕗᓕᖅᑏᑦ ᑲᑎᒪᓂᖓᓂᒃ ᔫᓂ 26 27-ᒥᓗ 

ᐊᑐᓕᖅᑎᑦᓯᕙᓪᓕᐊᒃᑲᓐᓂᕈᒪᓪᓗᑎᒃ ᐊᑕᖏᖅᑐᑎᒃ ᑕᑯᒍᒪᔭᖏᓐᓂᒃ ᓴᙱᓂᖅᓴᒥᒃ ᐅᑭᐅᖅᑕᖅᑐᒥᒃ 

ᐱᐅᓂᖅᓴᒥᓪᓗ ᑲᓇᑕᒥᒃ. 
 

ᓯᕗᓕᖅᑏᑦ ᓇᓗᓇᐃᖅᓯᓚᐅᖅᑐᑦ ᐅᑭᐅᖅᑕᖅᑐᒥ ᑕᑯᔭᐅᒍᒪᔪᑦ: ᓴᙱᓂᖅᓴᒥᒃ ᐅᑭᐅᖅᑕᖅᑐᒥᒃ 

ᐱᐅᓂᖅᓴᒥᓪᓗ ᑲᓇᑕᒥ, ᓴᖅᑭᖅᑕᐅᓚᖅᓯᒪᔪᖅ 2007, ᑲᔪᓯᒍᑕᐅᓂᐊᕐᖓᑦ ᑐᙵᕕᐅᓗᓂ ᐅᑭᐅᖅᑕᖅᑐᒥ 

ᐊᕕᑦᑐᖅᓯᒪᓂᐅᔪᑦ ᐱᓕᕆᒍᑎᒋᓗᓂᐅᒃ ᖃᑭᒍᓐᓇᖅᓯᖁᓪᓗᒋᑦ ᒪᑭᑕᑦᓯᐊᕈᓐᓇᖁᓪᓗᒋᓪᓗ ᐅᑭᐅᖅᑕᖅᑐᒥ 

ᐱᕚᓪᓕᕈᑕᐅᒍᓐᓇᕐᓗᓂ ᐅᑭᐅᖅᑕᖅᑐᒥᐅᓄᑦ ᑲᓇᑕᒥᐅᓕᒫᓄᓪᓗ. 
 

ᓯᕗᓕᖅᑏᑦ ᓇᓗᓇᐃᖅᓯᓚᐅᖅᑐᑦ ᐱᓗᐊᙳᐊᕐᓂᖓᓂᒃ ᑲᑐᔾᔨᖃᑎᒌᒋᐊᖃᕐᓂᖅ ᓴᙱᓕᖅᐸᓪᓕᐊᒍᓐᓇᖁᓪᓗᒍ 

ᐅᑭᐅᖅᑕᖅᑐᖅ ᐃᑲᔪᖅᓱᐃᓯᓐᓈᕐᓗᑎᒃ ᑲᓇᑕᒥᒃ ᐅᑭᐅᖅᑕᖅᑐᒥ ᓇᖕᒥᓂᖃᕐᓂᖓᓂᒃ. 
 

ᐅᑭᐅᖅᑕᖅᑐᒥ ᑲᑎᒪᔨᖏᑦ 

ᒐᕙᒪᑐᖃᒃᑯᑦ ᐅᐸᓗᖓᐃᔭᖅᐸᓪᓕᐊᑎᓪᓗᒋᑦ ᐃᒃᓯᕙᐅᑕᐅᓂᐊᕐᓂᕐᒧᑦ ᐅᑭᐅᖅᑕᖅᑐᒥ ᑲᑎᒪᔨᖏᓐᓄᑦ 2013-ᒥ, 

ᓯᕗᓕᖅᑏᑦ ᓇᓗᓇᐃᖅᓯᒋᐊᒃᑲᓐᓂᓚᐅᖅᑐᑦ ᐃᓚᐅᖃᑕᐅᒍᒪᓂᕋᖅᑐᑎᒃ ᒐᕙᒪᑐᖃᒃᑯᓐᓄᑦ ᐋᖅᑭᑦᓱᐃᓂᕐᒧᑦ 

ᐅᑭᐅᖅᑕᖅᑐᒥ ᑲᑎᒪᔨᖏᑕ ᓯᕗᓪᓕᐅᑎᓐᓂᐊᖅᑕᖏᓐᓂᒃ ᑲᒪᒍᑕᐅᒍᓐᓇᕐᓗᑎᒃ ᐅᑭᐅᖅᑕᖅᑐᒥ 

ᐱᑕᖃᕆᐊᖃᓪᓚᕆᑦᑐᓂᒃ. 
 

ᒪᓕᑦᑐᒋᑦ ᐱᓕᕆᐊᕆᓂᐊᕐᓂᕋᖅᓯᒪᔭᖏᑦ ᐅᑭᐅᖅᑕᖅᑐᒥ ᑕᑯᔭᐅᒍᒪᔪᓂ, ᓯᕗᓕᖅᑏᑦ 

ᐃᓱᒪᑦᓴᖅᓯᐅᕈᑎᖃᓚᐅᖅᑐᑦ ᑲᓇᑕᐅᑉ ᐃᒃᓯᕙᐅᑕᐅᓂᕆᓂᐊᖅᑕᖏᓐᓂᒃ ᐱᕕᖃᕐᕕᑦᓴᑦᓯᐊᖑᓂᐊᕐᖓᑦ 

ᐅᑭᐅᖅᑕᖅᑐᒥ ᓂᐱᖏᑦ ᑐᓴᖅᑕᐅᒍᓐᓇᖅᓯᖁᓪᓗᒋᑦ ᑐᙵᕕᓕᐅᕐᓂᕐᒧᑦ ᒪᑭᑕᔪᓐᓇᕐᓯᐊᖅᑐᓂᒃ ᓄᓇᓕᓐᓂᒃ, 

ᓱᖏᐅᑎᕙᓪᓕᐊᓂᕐᒧᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂᒃ ᓴᙱᓕᖅᐹᓪᓕᖅᑎᑦᓯᕙᓪᓕᐊᓂᕐᒧᓪᓗ ᓄᓇᕐᔪᐊᒥ 

ᐅᑭᐅᖅᑕᖅᑐᒥᐅᑦ ᑲᑐᔾᔨᖃᑎᒌᒍᓐᓇᕐᓂᖏᓐᓄᑦ. 
 

ᓯᕗᓕᖅᑏᑦ ᓇᓗᓇᐃᖅᓯᒋᐊᓚᐅᖅᑐᑦ ᐃᑲᔪᖅᓱᐃᓂᖅ ᐅᑭᐅᖅᑕᖅᑐᒥ ᖃᐅᔨᓴᖃᑦᑕᓂᕐᒧᑦ ᐊᑐᖅᑕᑦᓴᐅᓗᑎᒃ 

ᐃᓱᒪᓕᐅᕈᑎᖃᖃᑦᑕᓂᕐᒧᑦ ᐱᕚᓪᓕᕈᑎᑦᓴᐅᓗᑎᒃ ᐅᑭᐅᖅᑕᖅᑐᒥ ᓄᓇᓕᓐᓂ, ᑮᓇᐅᔭᓕᐅᕈᑕᐅᒍᓐᓇᖅᑐᓄᑦ, 

ᐊᕙᑎᑦᑎᓂᓪᓗ. 
 

ᓯᕗᓕᖅᑏᑦ ᐅᖃᓚᐅᖅᑐᑦ ᒐᕙᒪᑐᖃᒃᑯᑦ ᓴᖅᑭᔮᖅᑎᑦᓯᒋᐊᕈᓐᓇᕐᖓᑕ ᐊᕕᑦᑐᖅᓯᒪᓂᐅᔪᓂᒃ 

ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ, ᐱᖅᑯᓯᖏᓐᓂᒃ ᐃᓕᖅᑯᓯᖏᓐᓂᓪᓗ ᑐᙵᓱᑦᑎᑦᓯᖃᑦᑕᕐᓗᑎᒃ ᐅᑭᐅᖅᑕᖅᑐᒥ 

ᑲᑎᒪᑎᔩᑦ ᑲᑎᒪᓂᕆᖃᑦᑕᓛᖅᑕᖏᓐᓂᒃ ᐅᑭᐅᖅᑕᖅᑐᒥ, ᐱᒋᐊᕈᑎᖃᕐᓗᑎᒃ ᐅᑭᐅᖅᑕᖅᑐᒥ ᑲᑎᒪᔩᑦ ᒥᓂᔅᑕᐃᑦ 

ᑲᑎᒪᓂᖓᓂᒃ 2015-ᒥ. 
 

ᓯᕗᓕᖅᑏᑦ ᐅᖃᐅᓯᖃᓚᐅᕐᒥᔪᑦ ᐊᑕᖏᖅᑐᑎᒃ ᐊᖏᕈᑎᖃᕐᓂᕐᒥᓂᒃ ᑭᒡᒐᖅᑐᖅᑐᖏᑦ ᑲᓇᑕᒥ ᑕᐃᒪᙵᓕᒫᖅ 

ᐃᓚᒋᔭᐅᔪᑦ ᐅᑭᐅᖅᑕᖅᑐᒥ ᑲᑎᒪᔨᖏᓐᓄᑦ, ᐃᓚᒋᔭᐅᓗᓂ ᐃᓕᔭᐅᒃᑲᓐᓂᖁᓪᓗᒍ ᓄᓇᕐᔪᐊᒥ 

ᐅᑭᐅᖅᑕᖅᑐᖓᓂ ᑭᒡᒐᑐᖅᑎᕐᔪᐊᖅ. ᓯᕗᓕᖅᑏᑦ ᖃᐅᔨᒪᔪᑦ ᐱᒻᒪᕆᐅᔪᒥᒃ ᖃᓄᐃᓕᐅᖅᑎᐅᓂᖏᓐᓂᒃ 

ᑕᐃᒪᙵᓕᒫᖅ ᐃᓚᒋᔭᐅᔪᑦ ᑐᙵᓱᑦᑎᑦᓯᓪᓗᑎᓪᓗ ᐱᓕᕆᖃᑎᒌᒍᒪᓂᕐᒥᒃ ᐱᐅᓯᕚᓪᓕᕈᓐᓇᖁᓪᓗᒋᑦ 

ᐃᓅᓯᖏᑦ ᐅᑭᐅᖅᑕᖅᑐᒥᐅᑦ ᐱᓕᕆᐊᖃᕐᓂᖏᑎᒍᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ. 

 

ᐅᑭᐅᖅᑕᖅᑐᒥ ᕿᓂᖅᑐᓕᕆᓂᖅ ᐃᓅᓕᑦᓯᖃᑦᑕᕐᓂᕐᓗ 

ᓯᕗᓕᖅᑏᑦ ᖁᕕᐊᓚᐅᖅᑐᑦ ᒐᕙᒪᑐᖃᒃᑯᑦ ᐊᑎᓕᐅᖃᑕᐅᓚᐅᕐᖓᑕ ᐅᑭᐅᖅᑕᖅᑐᒥ ᑲᑎᒪᔨᖏᓐᓂᒃ 

ᐊᖏᖃᑎᒌᒍᒻᒥᒃ ᑲᑐᔾᔨᖃᑎᒌᒍᒪᓂᕐᒧᑦ ᖃᖓᑕᔫᑎᒍᑦ ᐃᒪᒃᑯᓪᓗ ᕿᓂᖅᑐᓕᕆᓂᕐᒧᑦ ᐃᓅᓕᑦᓯᖃᑦᑕᓂᕐᒧᓪᓗ 

ᐅᑭᐅᖅᑕᖅᑐᒥ. ᓱᕐᕋᑦᑕᓗᐊᙱᑦᑐᓂᒃ, ᑐᑭᒧᐊᖅᑎᑕᐅᑦᓯᐊᖅᑐᓂᒃ ᕿᓂᖅᑐᓕᕆᓂᕐᒧᑦ ᐸᖅᓴᐃᓂᕐᒧᓪᓗ 

ᐱᓕᕆᔾᔪᓯᑕᖃᕆᐊᖃᓪᓚᕆᒻᒪᑦ ᐅᑭᐅᖅᑕᖅᑐᒥ ᐱᓕᕆᔾᔪᑎᑦᓴᖃᑦᓯᐊᙱᒻᒪᑕ ᕿᓂᖃᑦᑕᕐᓂᕐᓗ 

ᑲᒪᒋᔭᐅᖃᑦᑕᕐᖓᑦ ᕼᐊᓐᓇᓚᕋᓴᐃᑦ ᑕᐃᓴᒐᓴᐃᓪᓘᓐᓂᒃ ᑭᓛᒥᑕᓂᒃ ᐅᖓᓯᓐᓂᓕᒻᒥᒃ ᖃᓂᓐᓂᖅᐹᒥᒃ 

ᑐᑦᑕᕐᕕᐅᔪᓂᒃ. 

 

ᓯᕗᓕᖅᑏᑦ ᓇᓗᓇᐃᖅᓯᓚᐅᖅᑐᑦ ᐱᐅᓯᕚᓪᓕᖅᑎᑦᓯᓂᖅ ᐅᑭᐅᖅᑕᖅᑐᒥ ᕿᓂᖅᑐᓕᕆᓂᕐᒥᒃ 

ᐸᖅᓴᐃᖃᑦᑕᓂᕐᒥᓪᓗ ᐅᑭᐅᖅᑕᖅᑐᒥ ᐱᑕᖃᕆᐊᖃᓪᓚᕆᑦᑐᑦ ᐅᐸᓗᖓᐃᖅᓯᒪᖁᓪᓗᒋᑦ ᐃᓚᒋᐊᕈᑕᐅᓂᐊᖅᑐᑦ 

ᐅᔭᕋᕐᓂᐊᖅᑐᓕᕆᓂᕐᒥᒃ ᐊᒥᓱᕐᖑᐸᓪᓕᐊᓂᖏᓐᓄᓪᓗ ᖃᖓᑕᔫᒃᑯᑦ ᐃᒪᒃᑯᓪᓗ ᐃᖏᕐᕋᕙᑦᑐᑦ, 

ᓇᓗᓇᐃᖅᓯᒍᑎᒋᓗᓂᐅᓪᓗ ᑲᓇᑕ ᐅᑭᐅᖅᑕᖅᑐᒥᒃ ᓇᖕᒥᓂᖁᑎᖃᕐᓂᖓᓂᒃ. 

 

ᓯᕗᓕᖅᑏᑦ ᓂᕆᐅᑦᓯᐊᖅᑐᑦ ᐱᓕᕆᖃᑎᖃᕐᓂᐊᓂᕐᒥᒃ ᒐᕙᒪᑐᖃᒃᑯᓐᓂᒃ ᐅᑭᐅᖅᑕᖅᑐᒥᓗ ᕿᓂᖅᑐᓕᕆᓂᕐᒧᑦ 

ᐸᖅᓴᐃᓂᕐᒧᓪᓗ ᑲᑐᔾᔨᖃᑎᖃᕈᒪᓂᕐᒧᑦ ᓇᓗᓇᐃᖅᑕᐅᓯᒪᖁᓪᓗᒍ ᑲᓇᑕᒥᐅᑦ ᓴᐳᔾᔭᐅᑦᓯᐊᖁᓪᓗᒋᑦ 

ᓇᒧᑐᐃᓐᓇᖅ ᐃᖏᕐᕋᓂᐊᕋᓗᐊᕈᑎᒃ ᐊᖏᔪᐊᓗᒻᒥ ᓄᓇᓕᕐᔪᐊᑎᓐᓂ. 

 

ᓂᕿᑦᓯᐊᕙᓕᕆᓂᖅ ᐅᑭᐅᖅᑕᖅᑐᒥ ᑲᓇᑕᒥ 

ᐊᒥᓱᓄᑦ ᓄᓇᓕᓐᓄᑦ ᐅᑭᐅᖅᑕᖅᑐᒥ, ᐊᑭᑐᔪᒻᒪᕆᐊᓘᖏᓐᓇᕐᓂᖓ ᐃᓅᓇᓱᐊᕐᓂᕐᒧᑦ ᐊᑦᑐᐃᓂᖃᖃᑦᑕᕐᖓᑦ 

ᓂᕆᔭᑦᓴᖃᑦᓯᐊᕈᓐᓇᕐᓂᖏᓐᓄᑦ ᖃᓄᐃᑦᑕᐃᓕᒋᐊᖃᕐᓂᖏᓐᓄᓪᓗ ᐅᑭᐅᖅᑕᖅᑐᒥ ᐃᓚᒌᑦ. 

 

ᓯᕗᓕᖅᑏᑦ ᖁᔭᓕᓯᒪᔪᑦ ᐱᕚᓪᓕᕈᑕᐅᓯᒪᓂᖓᓂᒃ ᓂᕿᑦᓯᐊᕙᓕᕆᓂᖅ ᐅᑭᐅᖅᑕᖅᑐᒥ ᑲᓇᑕᒥ 

ᐃᑲᔫᑕᐅᖃᑦᑕᕐᓂᖓᓂᒃ ᐅᑭᐅᖅᑕᖅᑐᒥᐅᓄᑦ ᑭᓯᐊᓂ ᓇᓗᓇᐃᖅᓯᓪᓗᑎᒃ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᓂᖏᓐᓂ, 

ᐃᓱᒫᓘᑕᐅᖏᓐᓇᕐᖓᑦ ᐊᑭᑐᓗᐊᕐᓂᖏᓐᓄᑦ ᓂᖀᑦ. ᓯᕗᓕᖅᑏᑦ ᐊᔭᐅᖅᑐᐃᒋᐊᖅᑐᑦ ᒐᕙᒪᑐᖃᒃᑯᓐᓂᒃ 

ᐅᐊᑦᓯᕙᓪᓕᐊᖁᓪᓗᒋᑦ ᓂᕿᑦᓯᐊᕙᓕᕆᓂᖅ ᐅᑭᐅᖅᑕᖅᑐᒥ ᑲᓇᑕᒥ ᐱᓕᕆᐊᒥᒃ ᐊᑑᑎᖃᑦᓯᐊᕐᒪᖔᖅ 

ᑐᕌᒐᖏᓐᓄᓪᓗ ᑐᕌᑦᓯᐊᕋᓗᐊᕐᒪᖔᖅ. 

 

ᐱᓗᐊᖅᑐᒥ, ᓯᕗᓕᖅᑏᑦ ᓇᓗᓇᐃᖅᓯᒋᐊᓚᐅᖅᑐᑦ ᐱᒻᒪᕆᐅᓂᖓᓂᒃ ᐱᐅᓯᕚᓪᓕᖅᑕᐅᒋᐊᖃᕐᓂᖏᑦ 

ᑐᑭᓯᒋᐊᕈᑎᑦᓴᐅᔪᑦ ᐱᓕᕆᐊᑉ ᒥᑦᓵᓄᑦ ᐅᑭᐅᖅᑕᖅᑐᒥ ᓄᓇᓕᖏᓐᓂ, ᐃᓚᒋᔭᐅᓪᓗᑎᒃ 

ᐳᓚᕋᖃᑦᑕᒃᑲᓐᓂᕐᓗᑎᒃ ᓄᓇᓕᓐᓄᑦ ᑐᑭᓯᓇᑦᓯᐊᖅᑐᓂᓪᓗ ᑐᑭᓯᒋᐊᕈᑎᑦᓴᖅᑕᖃᕐᓗᓂ. 

 

ᐅᑭᐅᖅᑕᖅᑐᒥᐅᑕᐅᓂᕐᒧᑦ ᑖᒃᓯᓕᕆᓂᕐᒧᑦ ᐅᑎᕐᕕᐅᖃᑦᑕᕐᓂᖅ 

ᓯᕗᓕᖅᑏᑦ ᖃᐅᔨᒪᒻᒪᑕ ᐃᓅᓇᓱᐊᕐᓂᕐᒧᑦ ᐅᑭᐅᖅᑕᖅᑐᒥ ᐊᑭᑦᑐᕆᐊᖅᑐᒻᒪᕆᐅᓯᒪᓂᖓᓄᑦ 

ᐅᑭᐅᖅᑕᖅᑐᒥᐅᑕᐅᓂᕐᒧᑦ ᑖᒃᓯᓕᕆᓂᕐᒧᑦ ᐅᑎᕐᕕᐅᖃᑦᑕᕈᓐᓇᐅᑏᑦ ᒥᑭᓪᓕᒋᐊᖅᑕᐅᓚᐅᖅᑎᓪᓗᒍ. 

ᓯᕗᓕᖅᑏᑦ ᑎᓕᓯᒋᐊᖅᑐᑦ ᒐᕙᒪᑐᖃᒃᑯᓐᓂᒃ ᖁᕝᕙᕆᐊᖅᓯᒃᑲᓐᓂᖁᓪᓗᒋᑦ ᐅᑎᕐᕕᐅᒍᓐᓇᐅᑎᓂᒃ 

ᑐᕌᖓᓕᖅᑎᓪᓗᒍ ᐃᓅᓇᓱᐊᕐᓂᕐᒧᑦ ᐊᑭᖃᕐᓂᖓᓄᑦ ᐅᑭᐅᖅᑕᖅᑐᒥ ᑖᒃᓰᔭᖅᑎᐅᔪᑦ ᑲᓇᑕᐅᑉ 

ᐅᑭᐅᖅᑕᖅᑐᖓᓂ ᑕᐃᒫᑦᓴᐃᓐᓇᖅ ᐊᑭᓕᖅᓱᐃᖁᓪᓗᒋᑦ ᑮᓇᐅᔾᔭᑦᓵᖏᓐᓂᒃ ᒐᕙᒪᑐᖃᒃᑯᓄᓪᓗ 

ᑖᒃᓰᔭᕈᑎᖏᓐᓂᒃ ᐊᓯᐊᓃᑦᑐᓄᑦ ᖃᓪᓗᓈᓂ ᑲᓇᑕᒥ. 

 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑮᓇᐅᔭᖃᖅᑎᑦᓯᓂᖅ 

ᓯᕗᓕᖅᑏᑦ ᓇᓗᓇᐃᖅᓯᒋᐊᓚᐅᖅᑐᑦ ᐱᒻᒪᕆᐅᓂᖓᓂᒃ ᑲᒪᒋᔭᖃᕆᐊᖃᕐᓂᕐᒧᑦ ᐱᔭᕆᐊᓕᖏᓐᓂᒃ 

ᐅᑭᐅᖅᑕᖅᑐᒥ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᖑᒻᒪᑎᒍᓐᓇᖁᓪᓗᒋᑦ ᓴᐱᕐᓇᑲᓴᑦᑐᓂᒃ ᐊᔾᔨᐅᙱᑦᑐᓂᓪᓗ 

ᐊᑦᓱᕈᕐᓇᖅᑐᒃᑰᕈᑎᖏᓐᓂᒃ, ᖃᓄᐃᓕᕐᓂᖏᓐᓂᒃ ᐊᑭᖏᓐᓂᓪᓗ ᐊᑐᐃᓐᓇᐅᑎᑦᓯᓂᕐᒧᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒥᒃ ᐊᑐᐃᓐᓇᖃᖅᑎᑦᓯᓂᕐᒧᓪᓗ ᐃᓅᓕᓴᐅᑎᑦᓴᓂᒃ ᐅᑭᐅᖅᑕᖅᑐᒥᐅᓄᑦ 

ᓇᓕᒧᒌᓐᓂᖃᕐᓗᓂ ᐊᓯᖏᓐᓂ ᑲᓇᑕᒥᐅᑕᓕᒫᓄᑦ. 
 

ᐊᑭᑐᔫᑎᓂᒃ ᐱᖁᑎᑖᖅᑎᑦᓯᒋᐊᖃᕐᓂᖅ ᐅᑭᐅᖅᑕᖅᑐᒥ ᐱᕙᓪᓕᐊᔪᓕᕆᓂᕐᒧᑦ 

ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᖑᕙᑦᑐᑦ ᑲᓇᑕᒥᒃ ᐋᖅᑭᑦᓱᐃᕙᓪᓕᐊᓂᕐᒧᑦ ᐸᕐᓇᐅᑎᑎᒍᑦ 

ᐱᕚᓪᓕᕈᑕᐅᓯᒪᓪᓚᕆᑦᑐᑦ ᓄᑖᕐᖑᕆᐊᖅᓯᓂᕐᒧᑦ ᐱᐅᓯᕚᓪᓕᖅᑎᑦᓯᓂᕐᒧᓪᓗ ᓄᓇᓕᓐᓂ 

ᐃᖏᕐᕋᔪᓕᕆᓂᕐᒧᓪᓗ ᐊᑭᑐᔫᑎᓂᒃ ᐅᑭᐅᖅᑕᖅᑐᒥ. ᐊᕕᖅᑐᖅᓯᒪᓂᐅᔪᑦ ᐃᓚᐅᖃᑕᐅᓚᐅᕐᓂᖏᑦ 

ᓇᓗᓇᐃᔭᐃᓂᕐᒧᑦ ᓯᕗᓪᓕᐅᔾᔭᐅᒋᐊᓕᓐᓂᒃ ᐊᑭᑐᔫᑎᓂᒃ ᐱᓕᕆᐊᓂᒃ ᐱᓗᐊᙳᐊᕈᑎᒋᓚᐅᖅᑕᖓ 

ᑲᔪᓯᑦᓯᐊᕈᑕᐅᓯᒪᓂᖓᓄᑦ  ᑖᓐᓇ ᐱᓕᕆᐊᖅ. 
 

ᓯᕗᓕᖅᑏᑦ ᐅᖃᐅᓯᖃᓚᐅᖅᑐᑦ ᐱᒻᒪᕆᐅᓂᖓᓂᒃ ᑲᑐᔾᔨᖃᑎᖃᕆᐊᖃᕐᓂᕐᒧᑦ ᒐᕙᒪᑐᖃᒃᑯᓐᓂᒃ 

ᑐᑭᒧᐊᑦᓯᖃᑎᒌᓪᓗᑎᒃ ᖃᓄᖅᑑᖃᑎᒋᓪᓗᑎᓪᓗ ᑮᓇᐅᔭᖃᖅᑎᑦᓯᒍᑕᐅᓂᐊᖅᑐᓂᒃ, ᐃᓚᒋᔭᐅᓪᓗᑎᒃ 

ᐊᑭᑐᔫᑎᓄᑦ, ᐊᓯᖏᓪᓗᒍ ᐱᓕᕆᐊᑎᒍᑦ ᓲᕐᓗ ᑲᓇᑕᒥ ᐅᑭᐅᖅᑕᖅᑐᒥ ᐱᕙᓪᓕᐊᔪᓕᕆᓂᕐᒧᑦ 

ᐱᕚᓪᓕᕈᑕᐅᓂᖅᐹᖑᒍᓐᓇᖁᓪᓗᒋᑦ ᐅᑭᐅᖅᑕᖅᑐᒥᐅᓄᑦ. 
 

ᑲᔪᓯᒍᑎᒋᓗᒋᑦ ᐊᑕᖏᖅᑐᑎᒃ ᑕᑯᒍᒪᔭᖏᑦ ᓴᙱᓂᖅᓴᒥᒃ ᒪᑭᒪᑦᓯᐊᕈᓐᓇᖅᑐᒥᓪᓗ ᐅᑭᐅᖅᑕᖅᑐᒥᒃ, 

ᓯᕗᓕᖅᑏᑦ ᐱᓕᕆᖃᑎᖃᕆᐊᓪᓚᒍᒪᓂᓐᕋᖅᑲᐅᔪᑦ ᒐᕙᒪᑐᖃᒃᑯᓐᓂᒃ ᓄᑖᕐᖑᕆᐊᖅᑕᐅᓂᐊᕐᓂᖏᓐᓄᑦ 

ᐋᖅᑭᑦᓱᖅᑕᐅᖃᑦᑕᕐᓂᐊᕐᓂᖏᓐᓄᓪᓗ ᒐᕙᒪᑐᖃᒃᑯᑦ ᐊᑭᑐᔫᑎᓄᑦ ᑮᓇᐅᔭᖃᖅᑎᑦᓯᖃᑦᑕᕐᓂᖏᑦ 

ᑐᕌᖓᑦᓯᐊᕐᓂᖅᓴᐅᖁᓪᓗᒋᑦ ᐊᕕᑦᑐᖅᓯᒪᓂᐅᔪᑦ ᐱᔭᕆᐊᓕᖏᓐᓄᑦ. 
 

ᓯᕗᓕᖅᑏᑦ ᐊᔭᐅᖅᑐᐃᒋᐊᖅᑐᑦ ᒐᕙᒪᑐᖃᒃᑯᓐᓂᒃ ᐃᓕᓴᖅᓯᖁᓪᓗᒋᑦ ᐊᔾᔨᐅᙱᑦᑐᓂᒃ ᐊᑦᓱᕈᕐᓇᕈᑎᖃᕋᑦᑕ 

ᐊᑭᑐᔫᑎᓂᒃ ᐱᕙᓪᓕᐊᑎᑦᓯᓂᕐᒧᑦ ᑲᓇᑕᐅᑉ ᐅᑭᐅᖅᑕᖅᑐᖓᓂ, ᐃᓚᒋᔭᐅᓪᓗᓂ 

ᐊᑦᑐᐃᓂᖃᖅᐸᓪᓕᐊᓂᒻᒪᕆᐅᔪᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐱᔭᕆᐊᓕᖏᓐᓄᓪᓗ ᐅᖓᓯᑦᑐᒦᑦᑐᑦ 

ᓄᓇᓖᑦ, ᓇᓗᓇᐃᖅᓯᒋᐊᖅᑐᑎᓪᓗ ᐊᖑᒻᒪᑎᒋᐊᖃᕐᓂᖏᓐᓂᒃ ᐆᒻᒪᖅᑯᑎᖃᖅᑎᑦᓯᓂᕐᒥᒃ 

ᐱᕈᖅᐸᓪᓕᐊᓂᖏᓐᓄᑦ ᑮᓇᐅᔭᓕᐅᕈᑕᐅᒍᓐᓇᖅᑐᑦ. 
 

ᓯᕗᓕᖅᑏᑦ ᐊᖏᖃᑎᒌᓚᐅᖅᑐᑦ ᒪᑭᒪᔾᔪᑎᑦᓴᓂᒃ, ᓂᕆᐅᓇᖅᑐᓂᒃ ᐊᓯᔾᔨᖅᑕᐅᒍᓐᓇᖅᑐᓂᒃ ᐊᑭᑐᔫᑎᓄᑦ 

ᑮᓇᐅᔭᖃᖅᑎᑦᓯᒋᐊᖃᕐᓂᖏᓐᓂᒃ ᖃᓄᖅᑑᕈᑕᐅᓯᒪᔪᓂᒃ ᐱᓕᕆᔾᔪᑕᐅᒍᓐᓇᖅᑐᓂᒃ ᐱᕚᓪᓕᕈᑕᐅᒍᓐᓇᕐᓗᑎᒃ 

ᑮᓇᐅᔭᓕᐅᕈᑕᐅᒍᓐᓇᓂᕐᒧᑦ, ᓄᑖᓂᓪᓗ ᐊᑯᓂᐅᔪᕐᓗ ᐃᖅᑲᓇᐃᔮᖅᑖᕈᑕᐅᒍᓐᓇᕐᓗᑎᒃ ᓄᓇᓕᓐᓂ, 

ᐊᑭᑦᑐᕋᐅᑎᑦᓯᐊᕈᑕᐅᓕᕈᓐᓇᕐᓗᑎᒃ ᐱᐅᓯᕚᓪᓕᕈᑕᐅᒍᓐᓇᕐᓗᑎᓪᓗ ᐱᔨᑦᓯᕋᐅᑎᐅᓪᓚᕆᒋᐊᓕᓐᓂᒃ. 

ᓯᕗᓕᖅᑏᑦ ᑐᑦᓯᕋᓚᐅᖅᑐᑦ “ᑐᙵᕕᖏᓐᓄᑦ ᑮᓇᐅᔭᖃᖅᑎᑦᓯᓗᑎᒃ ᖄᒃᑲᓐᓂᖓᒍᑦ ᖃᓄᑎᒋ 

ᐃᓄᖃᕐᓂᖏᓐᓄᑦ” ᑮᓇᐅᔭᖃᖅᑎᑦᓯᖃᑦᑕᕐᓗᑎᒃ ᐊᐅᓚᑦᓯᐊᕐᓂᖅᐹᖑᒐᔭᖅᑐᖅ ᐊᑭᑐᔫᑎᓄᒃ 

ᑮᓇᐅᔭᖃᖅᑎᑦᓯᓂᕐᒧᑦ ᑲᒪᒋᔭᖃᕐᓂᒧᓪᓗ ᐅᑭᐅᖅᑕᖅᑐᒥ ᐊᑭᑐᔫᑎᓂᒃ ᐊᒥᒐᖅᓯᓗᐊᕐᓂᖏᓐᓂᒃ, ᐱᓗᐊᖅᑐᒥ 

ᓄᓇᕗᒻᒥ. 
 

ᐱᕙᓪᓕᐊᔪᓕᕆᓂᕐᒧᑦ ᐃᖅᑲᓇᐃᔮᑦᓴᓄᑦ ᐱᓕᒻᒪᑦᓴᐃᓂᖅ 

ᐅᑭᐅᖅᑕᖅᑐᒥ ᐅᔭᕋᕐᓂᐊᖅᑐᓕᕆᓂᖅ ᑮᓇᐅᔭᓕᐅᕈᑎᑦᓴᐅᓂᖅᐹᖑᒻᒪᑦ ᓄᓇᑦᓯᐊᕐᒥ, ᔫᑳᓐᒥ ᓄᓇᕗᒻᒥᓗ. 

ᐊᒥᓱᓂᒃ ᐅᔭᕋᕐᓂᐊᕐᕕᑦᑕᖃᖅᑐᖅ ᐅᑭᐅᖅᑕᖅᑐᒥ ᐃᖅᑲᓇᐃᔭᖅᑎᑦᓯᓪᓗᑎ ᑕᐅᓴᕋᔭᖏᓐᓃᑦᑐᓂᒃ, 

ᐱᒋᐊᖅᐸᓪᓕᐊᓕᑕᐃᓐᓇᖅᑐᑎᒃ. 20 ᐅᖓᑖᓄᓪᓘᓐᓃᑦ ᐅᔭᕋᕐᓂᐊᖅᑐᖃᖅᑎᓪᓗᒍ ᐱᒋᐊᖅᐸᓪᓕᐊᓯᒪᔪᓂᒃ, 

ᐊᑐᐃᓐᓇᖃᕆᐊᖃᕐᓂᖏᑦ ᐱᔪᓐᓇᕐᓂᖃᑦᓯᐊᖅᑐᑦ ᐃᖅᑲᓇᐃᔭᖅᑏᑦ ᐅᖓᑖᓅᖅᓯᒪᓂᐊᖅᑐᑦ ᐊᑐᐃᓐᓇᐅᔪᓂᒃ 

ᐃᖅᑲᓇᐃᔭᕈᓐᓇᖅᑐᓂᒃ. ᓯᕗᓕᖅᑏᑦ ᐊᖏᖃᑎᒌᓚᐅᖅᑐᑦ ᐱᒻᒪᕆᐅᓂᖓᓂᒃ ᑮᓇᐅᔭᖃᖅᑎᑦᓯᒋᐊᖃᕐᓂᖅ 

ᐱᕙᓪᓕᐊᑎᑦᓯᓂᕐᒧᑦ ᐱᔪᓐᓇᕐᓂᖃᑦᓯᐊᖅᑐᓂᒃ ᐃᖅᑲᓇᐃᔭᑦᓯᐊᕈᓐᓇᖅᑐᓂᓪᓗ ᐅᑭᐅᖅᑕᖅᑐᒥ ᓇᒥᑐᐃᓐᓇᖅ 

ᐃᖅᑲᓇᐃᔭᕈᓐᓇᖅᓯᓗᑎᒃ ᐅᑭᐅᖅᑕᖅᑐᒥᐅᑕᓕᒫᑦ ᐱᕚᓪᓕᕈᑎᖃᕈᓐᓇᕐᓗᑎᒃ ᐃᖅᑲᓇᐃᔮᑦᓴᓂᒃ. 
 

ᓯᕗᓕᖅᑏᑦ ᐱᓕᕆᖃᑎᒌᓐᓂᐊᕐᓂᕋᓚᐅᖅᑐᑦ ᓯᕗᒧᒋᐊᖅᑎᑕᐅᖁᓪᓗᒋᑦ ᐅᑭᐅᖅᑕᖅᑐᒥ 

ᐊᕕᑦᑐᖅᓯᒪᓂᓕᒫᖏᑦ ᐱᓕᕆᖃᑕᐅᖁᓪᓗᒋᑦ ᐅᔭᕋᕐᓂᐊᖅᑐᓕᕆᓂᕐᒧᑦ ᐱᓕᒻᒪᑦᓴᐃᓂᕐᒧᑦ. ᑕᒪᓐᓇ, 

ᑲᔪᓯᑦᓯᐊᕈᓐᓇᖁᓪᓗᒍ, ᐃᓚᒋᓕᐅᔾᔨᓯᒪᒋᐊᓕᒃ ᓴᙱᔪᒥᒃ ᒐᕙᒪᑐᖃᒃᑯᓐᓂᒃ ᑮᓇᐅᔭᖃᖅᑎᑦᓯᓂᒃᑯᑦ 

ᑲᑐᔾᔨᓗᑎᒃ ᐋᖅᑭᑦᓱᖅᑕᐅᒋᐊᖃᖅᑐᓂᓗ ᑲᑐᔾᔨᖃᑕᐅᓗᑎᒃ ᓄᓇᖃᖅᑳᖅᑐᒥᓃᑦ ᐅᔭᕋᕐᓂᐊᖅᑏᓪᓗ. 

ᓇᒻᒥᓂᖅᓱᕐᓂᖅ 

ᓯᕗᓕᖅᑏᑦ ᓇᓗᓇᐃᖅᓯᒋᐊᒃᑲᓐᓂᓚᐅᕐᒥᔪᑦ ᐃᓅᓯᓕᕆᓂᕐᒧᑦ ᐱᕙᓪᓕᐊᔪᓕᕆᓂᕐᒧᓪᓗ ᐊᕕᑦᑐᖅᓯᒪᓂᖏᓐᓂ 

ᑐᙵᕕᖃᕐᖓᑦ ᑐᓂᓯᒋᐊᖃᕐᓂᖏᓐᓄᑦ ᐊᐅᓚᑦᓯᒍᓐᓇᓂᕐᒥᒃ ᓄᓇᓕᕆᓂᕐᒧᑦ ᐱᕚᓪᓕᕈᑕᐅᒍᓐᓇᕐᓂᖏᓪᓗ 

ᒐᕙᒪᑐᖃᒃᑯᓐᓂᒃ. 
 

ᐊᕕᑦᑐᖅᓯᒪᓂᐅᔪᑦ ᓄᓇᖏᑦ ᐱᕚᓪᓕᕈᑕᐅᒍᓐᓇᕐᓂᖏᓪᓗ ᓇᒻᒥᓂᕆᔭᐅᒻᒪᑕ ᐅᑭᐅᖅᑕᖅᑐᒥᐅᓄᑦ 

ᐊᐅᓚᑕᐅᒋᐊᖃᖅᑐᑎᓪᓗ, ᐱᕙᓪᓕᐊᑎᑕᐅᒋᐊᖃᖅᑐᑎᓪᓗ ᓴᐳᔾᔭᐅᓯᒪᒋᐊᖃᖅᑐᑎᓪᓗ ᒪᓕᓪᓗᒋᑦ 

ᐅᑭᐅᖅᑕᖅᑐᒥᐅᑦ ᐱᔭᕆᐊᓕᖏᑦ ᓯᕗᓪᓕᐅᑎᒍᒪᔭᖏᓪᓗ. ᓇᒻᒥᓂᖅᓱᕐᓂᖅ ᐱᑕᖃᓪᓚᕆᒋᐊᓕᒃ 

ᑐᙵᕕᓕᐅᖁᓪᓗᒋᑦ ᖃᑭᒍᑎᖃᕈᓐᓇᓂᕐᒥᒃ, ᐃᓱᒪᐃᓐᓇᕿᒍᓐᓇᓂᕐᒧᑦ ᓇᖕᒥᓂᕐᓗ ᒪᑭᑕᒍᓐᓇᖅᓯᖁᓪᓗᒋᑦ 

ᓄᓇᓖᑦ ᑲᓇᑕᐅᑉ ᐅᑭᐅᖅᑕᖅᑐᖓᓂ. 

 

ᓯᕗᓕᖅᑏᑦ ᐊᔭᐅᖅᑐᐃᒋᐊᖅᑐᑦ ᒐᕙᒪᑐᖃᒃᑯᓐᓂᒃ ᐱᔭᕇᖅᓯᖁᓪᓗᒋᑦ ᓇᒻᒥᓂᖅᓱᓕᕈᓐᓇᓂᕐᒥᒃ ᓄᓇᑦᓯᐊᕐᒥ 

ᑲᔪᓯᒍᑎᖃᕐᓗᑎᓪᓗ ᓯᕗᒧᒋᐊᖅᑎᑦᓯᓂᕐᒧᑦ ᓇᒻᒥᓂᖅᓱᓕᖅᐸᓪᓕᐊᖁᓪᓗᒋᑦ ᓄᓇᕗᒻᒥ ᐃᓚᒋᔭᐅᓪᓗᓂ 

ᐊᑦᓱᕉᑎᒋᔭᖏᓐᓄᑦ ᓇᓗᖅᑯᑎᒍᓐᓃᖅᐸᓪᓕᐊᖁᓪᓗᒋᑦ ᐃᓄᖁᑎᖏᑦ ᐱᓕᕆᔨᐅᔪᓪᓗ. 

 

ᑲᓇᑕᒥ ᐆᒻᒪᖅᑯᑎᓕᕆᓂᕐᒧᑦ ᖃᓄᖅᑑᕈᑎ 

ᓯᕗᓕᖅᑏᑦ ᓇᓗᓇᐃᖅᓯᓚᐅᖅᑐᑦ ᓂᕆᐅᑦᓯᐊᕐᓂᕋᖅᑐᑎᒃ ᐅᖃᖃᑎᖃᕈᒪᓂᕐᒥᒃ ᑲᓇᑕᒥ ᐃᓚᒋᔭᐅᔪᑦ 

ᑲᑎᒪᔨᖏᓐᓄᑦ ᐊᐅᔭᖅ ᑲᑎᒪᓕᖅᑲᑕ ᐋᖅᑭᑦᓱᐃᕙᓪᓕᐊᓂᕐᒧᑦ ᑲᓇᑕᒥ ᐆᒻᒪᖅᑯᑎᓕᕆᓂᕐᒧᑦ ᖃᓄᖅᑑᕈᑎᒥᒃ 

ᒪᑭᒪᔾᔪᑕᐅᒍᓐᓇᖅᑐᓂᒃ ᐆᒻᒪᖅᑎᓂᒃ ᐊᐅᓚᑦᓯᒍᒪᓂᕐᒧᑦ ᐱᕙᓪᓕᐊᔪᓕᕆᓂᕐᒧᓪᓗ 

ᓇᓗᓇᐃᖅᓯᓯᒪᒍᑕᐅᓂᐊᖅᑐᓂᒃ ᑲᓇᑕ ᓯᕗᓕᖅᑎᐅᒍᓐᓇᖁᓪᓗᒋᑦ ᐆᒻᒪᖅᑯᑎᓕᐅᕐᓂᕐᒧᑦ, 

ᐆᒻᒪᖅᑯᑎᖃᖅᑎᑦᓯᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ. 

 

ᓴᙱᔪᒥᒃ ᐱᕈᖅᐸᓪᓕᐊᔪᒥᓪᓗ ᑲᓇᑕᐅᑉ ᓯᓚᑖᓅᖅᑎᑦᓯᖃᑦᑕᕈᓐᓇᓂᕐᒧᑦ ᑲᓇᑕᒥ ᐆᒻᒪᖅᑯᑎᓕᐊᓂᒃ 

ᐃᓚᒋᔭᐅᓪᓗᓂ ᐅᑭᐅᖅᑕᖅᑐᒦᑦᑐᓄᑦ, ᓯᕗᓕᖅᑏᑦ ᓇᓗᓇᐃᖅᓯᒋᐊᓚᐅᖅᑐᑦ ᑲᓇᑕᒥ ᐆᒻᒪᖅᑯᑎᓕᕆᓂᕐᒧᑦ 

ᖃᓄᖅᑑᕈᑎ ᑐᕌᒐᖃᕆᐊᖃᕐᒥᔪᖅ ᐊᖑᒻᒪᑎᒋᐊᖃᕐᓂᕐᒧᑦ ᑲᓇᑕᒥ ᐆᒻᒪᖅᑯᑎᖃᕆᐊᖃᕐᓂᖏᓐᓄᑦ 

ᐊᑐᐃᓐᓇᐅᑎᑦᓯᓗᑎᒃ, ᒪᑭᒪᑎᑦᓯᓗᑎᒃ, ᑕᑎᒋᔭᐅᑦᓯᐊᕈᓐᓇᕐᓗᑎᓪᓗ ᐊᑭᑐᓗᐊᙱᓪᓗᑎᒃ 

ᐆᒻᒪᖅᑯᑎᖃᖅᑎᑦᓯᓂᕐᒧᑦ ᑲᓇᑕᒥᐅᑕᓕᒫᓄᑦ. 

 

ᓯᕗᓕᖅᑏᑦ ᓇᓗᓇᐃᖅᓯᒋᐊᒃᑲᓐᓂᓚᐅᕐᒥᔪᑦ ᐃᑲᔪᖅᓱᐃᓂᕐᒥᓂᒃ ᑲᓇᓐᓇᕐᒥᒃ ᐱᖓᓐᓇᕐᒧᑦ ᐅᑭᐅᖅᑕᖅᑐᒧᓪᓗ 

ᐆᒻᒪᖅᑯᑎᖃᖅᑎᑦᓯᓂᕐᒥᒃ ᐃᓚᒋᔭᐅᖁᓪᓗᒍ ᖃᓄᖅᑑᕈᑎᒥ, ᑐᑦᓯᕋᖅᑕᐅᓚᐅᖅᓯᒪᒻᒪᑦ ᑲᓇᑕᐅᑉ ᐱᖓᓐᓇᖓᓂ 

ᓯᕗᓕᖅᑎᖏᓐᓄᑦ ᒪᐃ 2012 ᑲᑎᒪᑎᓪᓗᒋᑦ. 

 

ᑭᖑᓪᓕᕐᒥ ᑲᑎᒪᓂᐅᓛᖅᑐᖅ 

2013 ᐅᑭᐅᖅᑕᖅᑐᒥ ᓯᕗᓕᖅᑏᑦ ᑲᑎᒪᓛᖅᑐᑦ ᔫᑳᓐᒥ. 

 


